
    મારા માતામહ ઠાઠીસાહેબને કે જેમણે

    મને શબ્દોના ઠાઠમાઠનો પરિચય કરાવ્યો...

  


  
    પ્રસ્તાવના


    ટીખળ નહીં, હાસ્યનિષ્પત્તિ નહીં, સાહિત્યસર્જન તો નહીં જ, માત્ર મસ્તી કરવાના આશયથી છંદોમાં આ સ્વચ્છંદપણે લટાર મારી છે. અક્ષરો જોડે અદાવત ન કરવાની શરતે તમને એમાં જોડાવાની દાવત આપું છું. અને હાં! આ પદ્યપૃષ્ઠોમાં કોઈ ક્યારેક કાવ્યતત્ત્વ ભાળી જાય તો એ દુર્ઘટના માટે હું જવાબદાર નથી–તેમ જ કવિ બનવાના આક્ષેપને સદંતર અને સંપૂર્ણપણે નકારું છું.


    આમાંના અનેક પૃષ્ઠોને તમે જન્મભૂમિ–પ્રવાસીની `તીરકીરધા: કર, કલમે અને કલા' કટારમાં આ પહેલાં મળી ચૂક્યા છો.


    આમ તો કેટલાક દાયકાઓથી આપણે ત્યાં છંદોને જાણે દેશવટો અપાયો લાગે છે પણ છંદો ગાવાની એક મજા હતી અને છે. છંદો હસ્તપ્રત પર નહીં, કર્ણપ્રત પર માણવાના છે. તો ચાલો, ખોંખારો ખાઈ, રૂપાળો રાગ તાણી જોડાઓ આવાઝે–બુલંદ આ છંદગાનમાં:


    વસંતતિલકા


    તો વાચકો વિહરવા મુજ સાથ આવો

    મસ્તીભર્યા શબદ છે, કવિતા નથી હોં

    છેડો તમેય સહુ ઝાંઝર છંદના રે

    ગાઓ વસંતતિલકા મમ સંગ આજે


    —સ્નેહલ ન. મુઝુમદાર

  


  
    ઢોસાનાં સ્મરણો આવાં ખુટાડ્યાં ખૂટતાં નથી


    મુશળધાર વરસાદ વરસતો હોય, ગોધૂલિ ટાણે મનના પાદરમાં આરતીનો ઘંટારવ સંભળાતો હોય, કલાપી કથ્થકનૃત્ય કરતો હોય પપીહા પિયુ પિયુ કરતો હોય, પરવરદિગાર પોતાની સહીની પ્રૅક્ટિસ કરવા ઘેરા આકાશમાં પોતાના હસ્તાક્ષર સમી વીજળી ચમકાવતો હોય. મેઘ મૃદંગ બજાવતો હોય વગેરે વગેરે કવિતામાં જે જે થતું હોય તેનો ભાવ અને ભાર તમને સોંપી ભીના બદને કોઈ અજાણી શેરીમાં જઈ, ઘડીકમાં લાલ અને ઘડીકમાં કેસરિયા એવા સંભારને સંભારી ગરમાગરમ મસાલોઢોસો ખાવાની જે મજા આવે છે એનું વર્ણન હું તમારી પાસે શા માટે કરું? પણ તમે એ વાતની હઠ લઈને જ બેઠા હો તો ઈડલી-ઢોસાને સાક્ષીએ રાખીને લખેલું મારું આ છંદકાવ્ય માત્ર મેનુભાવે આવાઝે બુલંદ ગાઓ:


    શાર્દૂલવિક્રીડિત


    ખાતો'તો ઈડલી અને રસભર્યા ઢોસા અને ઉત્તપા

    માંહી નાખત શ્વેતરંગ ચટણી તીખી અને ઉત્તમા

    ને સંભાર સમાસસંધિ સઘળા સ્વાદો ભર્યા સાથમાં

    એવા એ રસથાળના રમણનું સાધો સદા મંગલમ્


    વસંતતિલકા


    ખાજો લગાર ઈડલી ધવલી સુંવાળી

    ના ભૂલશો સરસ મેંદુવડાં કદાપિ

    ઢોસા તમે મનપસંદ અનેક માણી

    સંભાર લેજો ચટણી પણ નારિયેલી

    મંદાક્રાંતા


    સાદો ઢોસો વગર ચટણી સાવ સાદો જ લાગે

    ખાવું શું એ સમજ ન પડે મોજ ના કાંઈ લાવે

    એમાં જો લ્યો રસમ-સમ સંભાર તો સ્વાદ આવે

    સાથે વાટો અડદ ચટણી કોપરાની વિકલ્પે


    શિખરિણી


    મસાલાઢોસો તો નજર પડતાં હોઠ મલકે

    મને ભાવે એ જો પડ કડક ચોમેર સઘળે

    મધેમાં એ પોચો, નરમ કુમળો સૌમ્ય વિનયી

    બટાકા ને કાંદા યુગલજન શા રાહબરથી


    અનુષ્ટુપ


    બીજો ઢોસો મૂકી દે ને હજુ છે મુજને ક્ષુધા

    કહીને પાત્ર મેં આજે તમારા કરમાં ધર્યું


    શિખરિણી


    અમારા એ ઢોસા હર સમયમાં પ્રિય સરખા

    સવારે ને સાંજે અતિહરખથી ખાવત બધા

    વયે નાનામોટા સમ સળવળે જીભ મુખમાં

    તમે જો આવો તો સરસ જમશું થાળ નવલાં


    ગરમાગરમ ઢોસો મેજ પર આવી ગયો છે માટે અહીં જ વિરમું એ જ ઇષ્ટ છે, નહીં વારુ?

